Rozidlər – yarımsinfi
Gülçiçəklilər sırası – Rosales 
Sıra daşdələnkimilərlə (çox güman ki, dilleniidlərlə də) ümumi mənşəyə malikdir. 
Sıranın nümayəndələri ağac, kol və ot bitkiləri olub, növbəli və ya qarşılıqlı yerləşən, sadə və ya mürəkkəb, həm də yarpaqaltlıqları olan yarpaqlara malikdirlər. Çiçəkləri adətən ikicinsli, nadirən bircinslidir, beşüzvlüdür. Erkəkciklər çoxdur, ginesey apokarpdır, nadirən senokarpdır, yumurtalıq üst və ya altdır. Meyvələri müxtəlif tiplidir, toxumlar endospermlidir və ya endospermsizdir. Gülçiçəklilər fəsiləsinin nümayəndələri tibbi əhəmiyyətə malikdirlər.
Gülçiçəklilər fəsiləsi – Rosaceae
100-ə qədər cinsi və 3000-dən artıq növü özündə birləşdirən bir fəsilədir. Ağac, kol və ot bitkiləri olub, növbəli (nadirən qarşılıqlı) düzülmüş sadə və ya mürəkkəb, əksər hallarda yarpaqaltlığı olan yarpaqları vardır. Onunla bitişən yarpaqaltlıqlarının əmələ gətirdiyi kasacıq bəzən kasaaltlığı ilə təchiz olunmuşdur. Ləçəklər sərbəstdir, erkəkciklər kimi müxtəlif formalı (nəlbəkişəkilli, zəngşəkilli, bardağabənzər) hipantinin kənarına bitişmişdir. Gülçiçəklilərin alt yumurtalığı olan nümayəndələrində hipanti yumurtalıqla bitişir və meyvələr yetişdikdə şirəli kütləyə (almanın, armudun və b. meyvələrinin şirəli hissəsi) çevrilir. Erkəkciklər çoxdur. Dişiciklər çoxdur və ya təkdir. Meyvələr çox müxtəlifdir (quru və şirəli, sadə və mürəkkəb). Dişiciyin və çiçəkyatağının quruluşu çiçəklərin və meyvələrin çox rəngarəng xarakterli olmasına səbəb olur. 
Fəsilə 4 yarımfəsiləyə bölünür: topulqa-Spiroideae, gülçiçəklilər-Rosoideae, alma-Maloideae və gavalı-Prunoideae.
Topulqa yarımfəsiləsinin bitkiləri gülçiçəklilərin primitiv nümayəndələridir, onların gineseyi apokarpdır, meyvəyarpaqcıqlarının sayı 8-5 (1) ədəddir, yumurtalığı üstdür, kasacıqaltlığı yoxdur, meyvəsi mürəkkəb çalovdur. Tipik cinsi topulqadır ki, – Spirea, onun da  müxtəlif növləri bəzək bitkiləri kimi bağlarda və parklarda becərilir.




Topulqa-Spirea
Gülçiçəklilər yarımfəsiləsi gülçiçəklilər fəsiləsinin ən böyük yarımfəsiləsidir. Onun tərkibinə 20-yə qədər cins və 1700 növ daxildir. Bunlar kol və çoxillik ot bitkiləridir, ağac formalarına az təsadüf edilir. Yarımfəsilənin çoxillik yerüstü zoğları olan kol formaları ilə yanaşı, qısaömürlü yerüstü zoğları olan kolşəkilli növləri də (moruq, böyürtkən) vardır. Bu bitkilərin uzunmüddətli həyat sürən yeraltı gövdəsi vardır ki, ondan da hər il vegetativ zoğ (başlanğıcda otşəkilli) əmələ gəlir ki, bu zoğun da yarpaqlarının qoltuğundan növbəti ili, çiçəklər və meyvələr verən, qısa generativ zoğlar çıxırlar. Meyvələr yetişdikdən sonra bütün zoğ məhv olur (ikinci ildə) və onun əsasında növbəti ili təzə zoğ verən tumurcuqlar qalır. Çiçəklər çox zaman kasaaltlığına malik olur, düz, qabarıq və ya qədəhşəkilli çiçəkyatağında yerləşən çox sayda dişicikləri vardır.
Ginesey apokarp, nadirən monokarpdır, meyvəyarpaqcıqları çoxdur və ya 5-dir, nadirən təkdir, yumurtalıq üstdür.
Meyvələri mürəkkəb fındıqcıq, mürəkkəb çəyirdək, mürəkkəb toxumcadır. Bir saplağın üzərində ayrı-ayrı çiçəklərdən əmələ gələn və mürəkkəb (yığma) meyvəni təşkil edən bir neçə xırda meyvəciklər yerləşə bilir. Moruq və böyürtkənin meyvələri yığmaddır. Bəzi meyvələr inkişafa başlayanda çox sayda yumurtalıqlarla yanaşı çiçəkyatağı da çox güclü böyüyür, şirəli və ətli olur. Xırda meyvəciklər qabarıq çiçəkyatağının səthində (çiyələk) və ya çökük çiçəkyatağının daxili səthində (itburnu) yerləşirlər.
Yarımfəsilənin nümayəndələrindən tibbdə itburnunun növləri, moruq, qaytarma, sincanotu və b. tətbiq edilir.
İtburnu –Rosa. Ən polimorf cinslərdən biridir. Zoğlarının üzəri tikanlı kol bitkiləridir. Tək lələkvarı, növbəli yarpaqları vardır ki, onların da saplaqlarında çox vaxt saplaqla bitişik olan yarpaqaltlıqları yerləşmişlər.
Tək-tək və ya 2-3 ədəd və daha çox sayda birgə yerləşən iri çiçəkləri vardır. Kasayarpaqcıqları 5-dir, onlar tacdan uzundurlar, uc hissələri uzanıb əlavə çıxıntılar əmələ gətirmişlər. Ləçəkləri 5 ədəd olub, sərbəstdirlər, çəhrayı və ya ağ rəngdədirlər. Erkəkciklər və dişiciklər çox saydadır. Hipanti bardaqşəkillidir. Meyvəsi ətli hipantinin böyüməsi nəticəsində əmələ gəlmiş şirəli giləmeyvəyəbənzər mürəkkəb fındıqcıqdan ibarətdir. Meyvənin içərisində, səhvən toxumlar adlandırılan, çoxlu xırda meyvəciklər – fındıqcıqlar yerləşirlər. Meyvələri vitaminlərlə zəngindir və polivitaminli xammal kimi istifadə olunurlar. Həmərsin(it itburnusu) – R.canina növünün meyvələri azvitaminli hesab olunurlar və xolesistit və hepatit xəstəliklərinin müalicəsində tətbiq edilən Xolosas preparatının hazırlanmasında istifadə olunurlar.

				 Həmərsin(İt itburnusu) – Rosa canina
Adi moruq – Rubus idaeus. Üzəri tikanlı kol bitkisidir. İkiillik yerüstü zoğlar əmələ gətirən sürünən uzun kökümsovu vardır. Yarpaqları növbəlidir, üçlüdür və ya tək lələkvarıdır. Çiçəkləri yaşılımtıl-ağdır. Çiçəkqrupu azçiçəklidir, salxımşəkillidir. Meyvələri çəhrayı-qırmızı rəngli şirəli mürəkkəb çəyirdək olub, çiçəkyatağından asanlıqla ayrılır. Meşəli zonalarda talalarda, dərələrdə, ağascların arasında, yamaclarda bitir və geniş becərilir. Meyvələri tərqovucu vasitə kimi istifadə olunur.

Adi moruq – Rubus idaeus
Düzqalxan qaytarma – Potentilla erecta. Çoxbaşcıqlı üfüqi kökümsovlu və nazik, dikdayanan və yarımqalxan gövdəli çoxillik ot bitkisidir.
Kökyanı yarpaqları uzunsaplaqlıdır, gövdə yarpaqları oturaqdır, üçlüdür, iki ədəd iri yarpaqaltlığına malikdirlər (bununla əlaqədar 5-barmaqvarı formada görsənirlər). Uzun və nazik saplaqlı, tək-tək yerləşən çiçəkləri vardır. Kascıq ikiqatdır, hər dairəsində 4 kasayarpaqcıqları yerləşmişdir. Çiçəktacı, qızılı-sarı rəngli və qaidəsində qırmızı xalları olan 4 ləçəkdən təşkil olunmuşdur. Meyvəsi mürəkkəb fındıqcıqdan ibarətdir.

Düzqalxan qaytarma – Potentilla erecta
Kökümsovunda aşı maddələri vardır, stomatitlərdə, gingivitdə, enterokolitdə, nəmli ekzemada, yanıqlarda və s. iltihabəleyhinə təsir göstərən vasitə kimi istifadə olunur.
Dərman sincanotu – Sanguisorba officinalis. Odunlaşmış yoğun kökümsovlu və budaqlanmış iri kökləri olan çoxillik ot bitkisidir. Kökyanı yarpaqları iri, uzunsaplaqlı, mürəkkəb və tək lələkvarıdır. Gövdə yarpaqları azdır, xırdadır və oturaqdır. Çiçəkləri tutqun-qırmızı rəngdədir, ikicinslidir və təkcinsli dişi çiçəklərdir, uzun ümumi saplaq üzərində sünbülşəkilli çiçəkqrupuna sıx toplanmışlar. Çiçəklər tacsızdır, qırmızı başcıqşəkilli dişicikağzına malikdirlər. Quru meyvəcikləri bərkləşmiş hipantidə yerləşmişlər. Sibirdə, Uzaq Şərqdə bitir. Kökümsovunda aşı maddələri vardır, büzücü və qankəsici vasitə kimi tətbiq edilir.

Dərman sincanotu – Sanguisorba officinalis
Alma yarımfəsiləsinə 22-23 cins və 600-ə qədər növ daxildir. Ağac və kol bitkiləridir. Yarpaqları saadə, tamayalı, dilimli, nadirən lələkvarımürəkkəbdir. Yarpaqlı, qısalmış zoğları çox zaman tikanla qurtarırlar (almada, armudda). Yemişanda yarpaqsız zoğlar tikanlara çevrilmişlər.
Çiçəklər tək-tək yerləşmiş və ya dəstələrə, bəzən mürəkkəb salxımşəkilli və ya qalxanabənzər çiçəkqrupuna toplanmışlar.
Çiçəklər müntəzəm quruluşlu, ikiqat, beşüzvlü çiçəkyanlığına malikdirlər. Çiçəkyatağı çökükdür, kasaaltı yoxdur. Erkəkciklər çoxdur (çox zaman 20-dir). Dişicik təkdir, 3-5 ədəd meyvəyarpaqcığının bitişməsindən əmələ gəlmişdir, 5 sütuncuğu vardır.
Yumurtalıq altdır, beşyuvalıdır, qədəhşəkilli hipanti ilə bitişmişdir. Meyvəsi almameyvədir ki, onun da ucunda kasacığın qalıqları saxlanılır.
Yarımfəsilənin nümayəndələri içərisində çoxlu meyvə (alma, armud, heyva, əzgil və s.) və dərman bitkiləri (yemişan, adi quşarmudu, aroniya və s.) vardır. 
Qan qırmızı yemişan – Crataegus sanguinea, beşdişicikli yemişan – C.pentagyna və b. növlər. Yarpağını tökən kol və ya xırda ağac bitkiləridir, üzərində gövdə mənşəli qoltuq tikanları yerləşmişdir. Yarpaqları sadədir, spiralvarı düzülmüşdür, çox hallarda qısalmış zoğların ucunda burulmuşdur, ayaları dilimli, bölümlü və ya yarılmış olurlar. Yarpaqaltlıqları erkən tökülürlər.

Qan qırmızı yemişan – Crataegus sanguinea
Çiçəkqrupu çoxçiçəklidir, qalxanvarı və ya çətirşəkillidir. Kasayarpaqcıqları 5-dir, tac 5 ağ ləçəklərdən təşkil olunmuşdur. Erkəkciklər 20-dir, dişicik çökük çiçəkyatağı ilə bitişmiş 3 (5) meyvəyarpaqcığından təşkil olunmuşdur. Meyvələr almaşəkillidir, narıncı və ya qırmızı rəngdədirlər, 1-dən 5-ə qədər çəyirdəyi vardır. Meyvələrində və çiçəklərində flavonoidlər, triterpen saponinlər vardır və kardiotonik vasitə kimi geniş tətbiq olunurlar. Yemişanın növləri meşə zonasında bitirlər. Qan qırmızı yemişan Sibirdə, beşdişicikli yemişan isə Qafqazda geniş yayılmışdır.

Beşdişicikli yemişan – Crataegus pentagyna
Adi quşarmudu – Sorbus aucuparia. Hamar boz qabıqlı ağac, nadirən kol bitkisidir. Yarpaqları tək lələkvarı olub, növbəli yerləşmişlər. Çiçəkləri ağ rənglidir, iri, qalxanşəkilli çiçəkqrupuna toplanmışlar. Kasacığı beşbölümlüdür, tac sərbəstləçəklidir. Meyvəsi almaşəkillidir, şirəlidir, parlaq narıncı-qırmızı rəngdədir, 2-7 ədəd toxuma malikdir.

     Adi quşarmudu – Sorbus aucuparia
Uralda, Sibirdə, Şərqi Avropada, Qafqazda bitir, bağlarda və parklarda geniş becərilir.
Meyvələrində vitaminlər vardır və vitaminli vasitə kimi istifadə olunurlar.
Qarameyvəli aroniya (quşarmudu) – Aronia melanocarpa. Yarpağını tökən kol bitkisi olub, tərsinə yumurtaşəkilli, kənarı mişardişli, saplaqlı və növbəli düzülən yarpaqları vardır. Çiçəkqrupu qalxanvarıdır. Çiçəktacı ağdır, beşləçəklidir. Meyvəsi almaşəkilli olub, qara rəngdədir, üzəri göyümtül örtüklüdür, şirəlidir, qalın bərk dəriciklidir, çoxtoxumludur, ətli hissəsi narıncı-qırmızıdır. Toxumları xırdadır, tutqun qəhvəyi rəngdədir. Vətəni Şimali Amerikadır. Geniş becərilir. Meyvələrində vitaminlər (xüsusilə P vitamini çoxdur), antosianlar, mikroelementlər və s. vardır. Yetişmiş təzə meyvələrini və onların şirəsini P vitamini çatmazlığına və hipertoniya xəstəliyinə düçar olan xəstələrin müalicəsində istifadə edirlər. Meyvələrindən təbii yeyinti boyası da alırlar.

		Qarameyvəli aroniya – Aronia melanocarpa
Gavalı yarımfəsiləsinin nümayəndələri açıq dağ yamaclarında, enliyarpaqlı və ya qarışıq meşələrin meşəaltında həyat sürən və işıqsevən ağac və kol bitkiləridir. Bir çox növləri dağ ağac-kol meşəliklərinin əsas elementidir. Həmişəyaşıl aptek dəfnəgilası – Laurocerasus officinalis kimi kölgəyədavamlı növləri də vardır. Əksər növlərin yarpaqları sadə və növbəlidir.

     Aptek dəfnəgilası – Laurocerasus officinalis
Yarpaqlar meydana gələnə qədər  və ya onlar açılmağa başlayanda çiçəklənmə baş verir. Çiçəkqrupu salxım (meşəgilasında) və ya sadə çətirdir (albalıda). Çiçəkyanlığı müntəzəm quruluşlu, ikiqat və ya beşüzvlüdür. Çiçəkyatağı çökükdür, lakin yumurtalıqla bitişməmişdir. Ginesey monokarpdır, ondakı meyvəyarpaqcıqları birdir, yumurtalıq üstdür. Meyvəsi tək çəyirdəkdir, monokarpdır. Toxumlar endospermsizdir, rüşeym düzdür.
Yarımfəsiləyə albalı, gilas, gavalı və s. dərman bitkilərindən isə adi badam-Amygdalus communis, adi meşəgilası-Padus racemosa, ərik-Armeniaca vulgaris, adi şaftalı-Persica vulgaris və b. daxildir.
Adi badam-Amygdalus communis. Kiçik ağac bitkisidir. Yarpaqları saplaqlıdır, qısalmış zoğların üzərində topalarla yerləşmişlər. Çiçəkləri açıq çəhrayıdır. Meyvələri yaşılımtıl və ya qonur-boz rəngli, üzəri yumşaq tüklü, uzunsov çəyirdəkmeyvədən ibarətdir. Meyvəyanlığı nazik və dəriciklidir. Çəyirdəyi birtoxumludur, möhkəm və kövrək qabıqlıdır, səthi yuvacıqlı və ya şırımlıdır. Badamın iki çeşidi: acı badam – A.communis forma amara və şirin badam – A.communis forma dulcis vardır ki, onlar da bir-birlərindən toxumlarının dadı və qoxusu ilə fərqlənirlər. Toxumlarının tərkibində, bəzi bioloji fəal maddələrin həlledicisi kimi tibbdə, həmçinin yeyinti və ətriyyat sənayesində istifadə edilən piyli yağ vardır. Ərik və şaftalı yağı da həmin məqsədlər üçün işlədilir.

Adi badam – Amygdalus communis
Adi meşəgilası – Padus racemosa. Hündür kol və ya ağac bitkisidir. Növbəli düzülmüş qısasaplaqlı, enli pazşəkilli qaidəsi olan ellipsşəkilli və qısa, itiuclu yarpaqları vardır. Yarpaqaltlıqları bizşəkillidir, erkən tökülürlər. Çiçəkqrupu sallaq salxımdan ibarətdir.
Sianid qoxulu ağ çiçəkləri vardır. Meyvələri kürəşəkilli qara çəyirdəkmeyvədir, çəyirdəkləri dəyirmi yumurtaşəkillidir. Meyvələrində aşı maddələri, flavonoidlər və s. vardır. Büzücü təsirli vasitə kimi ishal əleyhinə tətbiq edilir.

Adi meşəgilası – Padus racemosa

